
			અર્પણ

			સ્વ. કૃષ્ણકુમાર હિરાલાલ પંડિતને...

		


		
			બીજી આવૃત્તિ વખતે…

			એક વર્ષ કરતાં ઓછા સમયમાં જ્યારે તમારા પહેલા પુસ્તકની કૉપીઓ વેચાઈ જાય ત્યારે નવાસવા લેખકના આનંદનો પાર ન હોય. અહીં સાવ એવું પણ નથી, અને એના કારણો લેખકોથી તો અજાણ્યા પણ નથી જ.

			પહેલી આવૃત્તિમાં પ્રકાશકના વિશાળ અનુભવ અને લેખકના નહીવત્ અનુભવને કારણે કેટલીક નાની-મોટી ક્ષતિઓ રહી ગઈ હતી, જે આ આવૃત્તિમાં સુધારી લેવાનો પ્રયાસ કર્યો છે. આ સુધારેલી આવૃત્તિનું સંપૂર્ણ શ્રેય શ્રી અપૂર્વ આશર અને એમની ટીમને જાય છે.

			પુસ્તક પ્રકાશિત થયા બાદ એના પ્રમોશન માટે અમદાવાદ, વડોદરા, સુરત, રાજકોટ અને માંગરોળ ખાતે કાર્યક્રમો કર્યા, જેને ભારે આવકાર મળ્યો હતો, અને થોડા ઘણા પુસ્તકો પણ વેચાયા હતા. ફેસબુક અને ટ્વીટર દ્વારા પુસ્તકના સારા પ્રતિભાવ મળ્યા છે, જેણે અમને વધુ પુસ્તક બહાર પાડવા માટે પ્રોત્સાહિત કર્યા છે. પુસ્તકમાંથી અમારી અસલી ઓળખ જાણ્યા પછી જે બે-ચાર ફોન આવ્યા તેના લીધે ઉત્સાહનું ઘોડાપૂર આવ્યું એવું તો સાવ ના કહી શકાય પણ, ઉત્સાહની સપાટી ભયજનક સ્તરથી થોડીક જ નીચે વહેવા લાગી હતી. અમુક લેખકોને પણ આ પુસ્તકની નકલ મોકલી હતી, પરંતુ તેમણે પુસ્તક અંગે સૂચક મૌન સેવ્યું છે. શરૂઆતમાં અમને લાગી આવ્યું હતું, પરંતુ પછી હિન્દી ફિલ્મમાં આવે ને કે ‘લડકી કી ખામોશી મે ઉસકી હાં છુપી હુઈ હોતી હૈ’ એવું માનીને, તથા શ્રી વિનોદભાઈ અને બોરીસાગર સાહેબ જેવાની—‘કોઈને પૂછવા જવું નહીં’ —પ્રકારની સલાહ માની અમે અમારું લખાણ કાર્ય આગળ ધપાવ્યું છે. આથી વધારે કશું કહેવાનું ન હોઈ અટકીએ છીએ.

			 ડિસેમ્બર ૨૦૧૬ 
અધીર અમદાવાદી

		


		
			પ્રસ્તાવના

			અમારા લખાણથી પરિચિત લગભગ દરેક વ્યક્તિને અમારા આ ‘અધીર અમદાવાદી’ એવા નામ માટે ઘણાં સવાલ હોય છે. એમાં મુખ્યત્વે ‘આ તમારું અસલી નામ છે?’ — સવાલ હોય છે. એનો જવાબ ‘ના’ છે. પછી બીજો સવાલ ‘તો પછી આવું નામ કેમ રાખ્યું?’ આવે છે. એનો જવાબ લાંબો છે. કૉલેજકાળમાં ગઝલ લખતો એ વખતે તખલ્લુસ શોધ્યું હતું ‘અધીર’. ઈ-મેઇલના યુઝર નેમની જેમ આ તખલ્લુસ અગાઉ વપરાશમાં નહોતું. વળી ‘મરીઝ’ સાથે પ્રાસ મળતો હતો, એટલે મક્તામાં સહેલાઈથી વાપરી શકાશે એવી માન્યતા સાથે ધારણ કર્યું. ટેક ટુ. ૨૦૦૬–૦૭માં અમેરિકા ઉચ્ચ અભ્યાસ અર્થે ગયો. ત્યાં રોજ સાંજે અને ખાસ કરીને શનિ-રવિમાં સારી એવી નવરાશ મળતી. ત્યારે બ્લૉગ લખવાનું શરૂ કર્યું. બ્લૉગનું નામ અધીર ન મળ્યું. એટલે અધીર અમદાવાદી નામે બ્લૉગ બનાવી દીધો. એમ વિચારીને કે હાસ્યલેખ લખું છું તો એમાં પણ ચાલશે. પછી તો એ નામથી સોશિયલ મીડિયા પ્રોફાઇલ બનાવ્યો જેના ઉપર પોતાનો ફોટો મૂકવાને બદલે ગધેડાનું કાર્ટૂન મૂક્યું. સ્વ. સતપાલસિંઘ છાબડાએ બનાવેલ એ કાર્ટૂન ઘણું મશહુર થયું. આ રીતે અધીર અમદાવાદીનો જન્મ થયો, જે એક એવરેજ મિડલ ક્લાસ અમદાવાદી છે, જે અધીરો છે અને એની અધિરાઈ સિગ્નલ પર, ફાટક પર, લાઇનમાં, ટ્રેનમાં તો ખરી જ પરંતુ બેસણા અને સ્મશાનમાં પણ વર્તાઈ આવે છે.

			હવે વાત લખવાની કરીએ. અમદાવાદની સેપ્ટ સંસ્થામાં પ્રોફેસર તરીકે કામગીરી સાથે સુરત એનઆઈટી ખાતેથી સિવિલ એન્જિનિયરિંગમાં પીએચ.ડી. ચાલુ કર્યું હતું તેવામાં જ મુંબઈ સમાચારમાં લખવાની ઑફર આવી, અને ખચકાતાં ખચકાતાં એ સ્વીકારી લીધી. ખચકાટનું કારણ લખવાનો મહાવરાનો અભાવ. હાસ્ય તો વારસામાં છે. પપ્પાની સેન્સ ઑફ હ્યુમર ઘણી સારી. ઘરમાં વાતેવાતે વ્યંગ આવે. વાંચનનો શોખ પણ વારસામાં મળેલ છે. દેશ અને દુનિયામાં ફરવાનો અનુભવ પણ થોડો ઘણો ખરો. સિવિલ એન્જિનિયર તરીકે ક્વૉલિટી ચકાસવામાં બારીક નિરીક્ષણ કરવાની ટેવ પડી ગઈ છે તે પણ કદાચ જવાબદાર હશે. પીએચ.ડી. માટે નામાંકિત જર્નલોમાં પેપર પ્રકાશિત કરવા માટેની મહેનત પણ ક્યાંક લેખ લખવામાં કામ આવી. ભાષાના પ્રોફેસર કે જર્નાલિસ્ટ ન હોવા છતાં લેખક બનવું એ કંઈ નવું નથી, પણ સાહિત્ય જગતમાં લેખક તરીકેની અમારી એન્ટ્રીને અમે વાઇલ્ડ કાર્ડ ઍન્ટ્રી ચોક્કસ માનીએ છીએ.

			અમારા અત્યાર સુધી મુંબઈ સમાચાર, અભિયાન, સંદેશ, નવગુજરાત સમય, વિવિધ સામયિકોમાં છપાયેલ તથા વિવિધ વેબસાઇટ પર પ્રકાશિત લેખોમાં મુખ્યત્વ રોજબરોજના અનુભવો વધારે જોવા મળશે. આ લેખો જ્યારે બ્લોગ પર મૂકતો ત્યારે મહદ્અંશે આવો પ્રતિભાવ મળતો ‘અરે, તમને કઈ રીતે ખબર કે મારા ઘરમાં આવું ચાલે છે?’ આ પુસ્તકમાં તમને આર્ટ ફિલ્મની જેમ રોજબરોજની જિંદગીની ઝલક ભલે દેખાય, પણ એ આર્ટ ફિલ્મ જેટલી નીરસ નહીં લાગે.

			પુસ્તકમાં અમેરિકા વિષે પણ બે-ત્રણ લેખ છે તો એ અમને અચાનક સાંપડેલી કોઈ પ્રવાસ તકમાંથી ઘસડી નાખેલ લેખ નહિ, પણ ૨૦૦૬–૦૭માં દોઢ વરસ અભ્યાસ અર્થે કાઢેલા અને ૨૦૧૩માં કૉન્ફરન્સ માટે યાત્રા દરમિયાન થયેલ અનુભવપ્રેરિત છે.

			અમે નાગર છીએ. નાગરનાં ત્રણ લક્ષણ પ્રખ્યાત છે: પાન, પાટિયું અને પંચાત. અમારા માટે આ સાર્થક છે. પાન (તમાકુ વગરનાં) અમને ખાવા ગમે છે. પાટિયું, આમ તો હીંચકા માટે કહેવાયું છે પણ અમે શિક્ષણમાં છીએ એ રીતે પાટિયું અમારી જિંદગીમાં વણાયેલું છે, અને અમારા લેખોમાં બીજાની જિંદગી હોય કે ‘મુનસીટાપલી’ વિષે હોય, પંચાત ભારોભાર છે જેનો અમે નમ્રતાપૂર્વક સ્વીકાર કરીએ છીએ. ટૂંકમાં ‘પાન’, ‘પાટિયું’ અને ‘પંચાત‘ થકી અમારી યાત્રા આજે ‘પુસ્તક’ સુધી પહોંચી છે.

			આ પુસ્તકમાં ‘મુનસીટાપલી’ શબ્દ અપભ્રંશ જ રહેવા દેવા માટે પ્રૂફરીડર્સને ખાસ સૂચના આપેલ છે. ચાણક્યે જેમ નંદ સામ્રાજ્યનો અંત નહીં લાવે ત્યાં સુધી ચોટલી નહીં બાંધે તેમ પ્રતિજ્ઞા લીધી હતી, તેમ અમદાવાદ કે સુરત જ્યાં સુધી સિંગાપોર બને નહીં ત્યાં સુધી અમે એને મ્યુનિસિપલ કૉર્પોરેશન નહીં, મુનસીટાપલી તરીકે જ સંબોધન કરીશું. આવા થોડાક અન્ય શબ્દો પણ પુસ્તકમાં વપરાયા છે જે શબ્દકોશમાં તો શું, ગુગલ કરવાથી પણ નહીં જડે.

			આ પુસ્તક લખવા માટે જેટલી મહેનત નહીં પડી હોય એટલી પુસ્તકનું નામ શોધવામાં પડી છે. નામ તો અનેક જડ્યા પણ ગમે નહીં. મિત્રો અને સગાસંબંધીઓને પણ અમે આમાં જોતર્યાં હતાં. એમાં અમુક મિત્રો તો આર્કિમીડીઝની જેમ નામ સૂઝે ત્યારે જે તે જગ્યાએથી ફોન કરવા લાગ્યા, એટલી હદે આ નામશોધમાં લાગી પડ્યા હતા. છેવટે પસંદગીનો કળશ અમે ‘ચીઝ ઢેબરાં’ પર ઢોળ્યો. આ નામ ગુજરાતીઓની ખાસિયત દર્શાવે છે. ગુજરાતીઓ પોતાનું ગુજરાતીપણું છોડ્યા વગર સરળતાથી અન્ય પ્રદેશની ખાસિયતો અપનાવી શકે છે. અમારા લેખોમાં ગુજરાતી કેન્દ્રસ્થાને છે, એટલે આ શીર્ષક યથાર્થ છે. આ નામ રાખવા પાછળ એક આશા એ પણ છે કે જેમ ઢેબરાં (કે થેપલાં) દરેક ઘરમાં ખવાય છે, એમ આ પુસ્તક પણ દરેક ઘર સુધી પહોંચે!

			લખવાનું શરૂ કર્યાંને પાંચ વર્ષના સમયગાળામાં લગભગ પાંચસો જેટલા આર્ટિકલ પબ્લિશ થઈ ચૂક્યા છે ત્યારે એક સિવિલ એન્જિનિયરને ‘છાપે ચઢાવનાર’ પિન્કીબહેન દલાલ, નિલેષ દવે, જ્યોતિ અને કૃષ્ણકાંત ઉનડકટ, અજય ઉમટ અને મુંબઈ સમાચાર, સંદેશ, નવગુજરાત સમય અને અભિયાનના તંત્રીએ તેમજ વ્યવસ્થાપકોનો અંત:કરણપૂર્વકનો આભાર માનું છું. શ્રી રતિલાલ બોરીસાગરે સમય કાઢી થોડા લેખો જોઈ અમને આગળ વધવા લીલી ઝંડી આપી હતી તો વિનોદભાઈ ભટ્ટનો વડીલ તરીકે પ્રેમ પણ આ લખનારને સાંપડ્યો છે તે આનંદની વાત છે. આ પુસ્તક પ્રકાશન માટે હાથ ધરવા બદલ નવસર્જન પબ્લિકેશનના સંચાલકોનો આભાર. ફેસબુક પર પ્રોત્સાહન, પ્રેરણા અને પ્રતિભાવ આપનાર અનેક મિત્રોના નામ એક એક કરીને લખવા શક્ય નથી, પણ સૌના પ્રેમનો આદર કરું છું. લેખન દરમિયાન અમારા અટક-સગા-ભાઈ એવા બધિરભાઈ સાથે અવારનવાર ચર્ચાઓ થતી હતી. પરિવાર અને મિત્રોના કંઈ ઋણ ન હોય, પણ એમને યાદ કરવા જરૂરી છે.

			પુસ્તકનાં કવરપેજ ડિઝાઈન માટે સેપ્ટ સ્ટુડન્ટ કુણાલ પટેલ અને એડિટિંગ માટે નિસાર મણિયારનો અહીં આભાર માનું છું.

 અધીર અમદાવાદી

		


		
			અધીર અમદાવાદી નામાંકિત તંત્રીઓની નજરે...

			‘ચીઝ ઢેબરાં’ આવું નામ, તે પણ પુસ્તકનું, એ માત્ર ને માત્ર અધીર અમદાવાદી જ આપી શકે.

			ડૉ. દેવાંશુ પંડિત, સેપ્ટ સાથે સંકળાયેલા એન્જિનિયર, કન્સલ્ટન્ટ, એ ઓળખાણ તો પછી થઈ પણ એમની પહેલી ઓળખ તો અધીર અમદાવાદીની  જ.

			એક સાંજે મૂડ એકદમ ખરાબ હતો ને ત્યારે ફેસબુકની એક પોસ્ટ નજરે ચઢી. કોઈક ‘સટાયર’ કહી શકાય એવી. લેખકનું નામ જાણીતું ન લાગ્યું. થયું કે કોઈક હશે જાણીતા લેખક પણ નામ બદલીને બરાબરના સપાટાં માર્યા છે. વાત તો અમદાવાદના ખોદાયેલા રસ્તાની હતી પણ એ સબ્જેક્ટની ટ્રીટમેન્ટ વિશિષ્ટ હતી... સુપર... એટલો જ શબ્દ મનમાં સ્ફૂર્યો હતો.

			એ પોસ્ટ વાંચીને મન ફ્રેશ થઈ ગયું, હળવુંફૂલ. એ મેજિક છે લેખકની અવલોકન અને લેખનશક્તિનું. તરત ને તરત શોધ આદરી કે આ ભાઈ કયા પેપરના કૉલમિસ્ટ છે? લાગતું હતું કે કોઈ ગંજાવર, તાલેવંત પેપરના જ હશે, પરંતુ મારા આશ્ચર્ય વચ્ચે એ તો ક્યાંયના નહોતા, એટલે જ તો ફેસબુક પર લખતા હતા. અને પછી શરૂ થઈ એમની કૉલમ મુંબઈના એક અખબારમાં. ફિર ભી બાત નિકલી તો દૂર તો જાની હી થી. કહેવાની જરૂર નથી કે એ પછી તો ગુજરાતના અખબારી આલમમાં પણ છવાઈ ગયા.

			જો કોઈને ‘થૅન્ક યૂ’ કહેવું હોય તો માત્ર ને માત્ર ફેસબુક ને માર્ક ઝુકરબર્ગને કહેવું પડે. ફેસબુક ન હોત તો? તો પણ કદાચ અધીર અમદાવાદી લેખક તો બન્યા જ હોત પણ એમનું ફૅન ફૉલોઇંગ સીમિત હોત એમાં શંકાને કોઈ સ્થાન નથી.

			અધીરભાઈ વધુ ને વધુ ચીઝ ઢેબરાં ઉતારતાં રહે, મરજી પડે તો સાથે સાથે ચીઝ ખમણઢોકળાં ને ચીઝ દાળઢોકળી પણ બનાવીને આપણને પુસ્તક, કૉલમ, ફેસબુક, ટ્વીટર પર પીરસતાં રહે એવી શુભેચ્છા.

			— પિન્કી દલાલ 
લેખક, નવલકથાકાર

			અધીરમ્ મધુરમ્...

			ડૉ. દેવાંશુ પંડિત ઉર્ફે અધીર અમદાવાદી હાસ્યના ‘એન્જિનિયર’ છે અને હળવાશના ‘કન્સલ્ટન્ટ’ છે. શબ્દોને રમાડીને અધીર તેને હળવાફૂલ બનાવી દે છે. નિર્દોષ વ્યંગનું સર્જન કુનેહ માંગી લે છે. કોઈ દ્વિઅર્થી વાત નહીં અને કોઈની સંવેદનાને છરકો પડે તેવો ઇરાદો નહીં એ એમના લખાણની ખૂબી છે. ‘અભિયાન’ અને ‘સંદેશ’માં હું ઍડિટર હતો ત્યારે અધીર પાસે લખાવ્યું છે અને વાચકોએ તેના લખાણને વધાવ્યું છે. અધીર મધુર હાસ્ય નિષ્પન્ન કરી જાણે છે. ગુજરાતી ભાષામાં હાસ્યલેખકો આંગળીને વેઢે ગણી શકાય એટલા જ છે. નવી શૈલી અને નિરાળી શબ્દરચના સાથે અધીરે મોટું કાઠું કાઢ્યું છે. ‘ચીઝ ઢેબરાં’ બધાને ‘મીઠાં’ લાગે તેવા છે. શુભકામનાઓ...

			— કૃષ્ણકાન્ત ઉનડકટ 
મૅગેઝિન ઍડિટર, ‘દિવ્ય ભાસ્કર’, અમદાવાદ

			*

			પ્રચંડ માનસિક તાણના આ જમાનામાં કોઈના ચહેરા પર હાસ્ય લાવવા જેવું શ્રેષ્ઠ અને તેનાથી વધારે અઘરું કોઈ કામ નથી. આવો અઘરો પડકાર ‘નવગુજરાત સમય’ પરિવારના લેખક અધીર અમદાવાદીએ ઝીલ્યો છે તે બદલ તેમને અભિનંદન! અધીરે રોજિંદા જીવનમાંથી જ પ્રસંગો, પાત્રો અને પરિસ્થિતિઓ પસંદ કરી તેમાંથી હાસ્ય સર્જ્યું છે. આ ‘ચીઝ ઢેબરાં’ ગુજરાતી વાચકો ભરપૂર ઝાપટશે અને વર્ષો સુધી મમળાવતા રહેશે તેમાં શંકાને કોઈ સ્થાન નથી.

			— અજય ઉમટ 
તંત્રી, ‘નવગુજરાત સમય’

			*

		


		
			ચીઝ ઢેબરાં

			*

			૧. ગુરુ થા તારો તું જ, બાથરૂમ સિંગિંગમાં

			એક વૈજ્ઞાનિક સંશોધન મુજબ બાથરૂમમાં ગાવાથી તમારો મૂડ સારો. બ્લડપ્રેશર કાબૂમાં અને રોગપ્રતિકારક શક્તિમાં વધારો થાય છે. જોકે આ સંશોધન થયા પૂર્વેથી લોકો બાથરૂમમાં ગાતાં આવ્યા છે. કેટલાં વર્ષોથી આ પરંપરા ચાલી આવે છે એ કહેવું અઘરું છું. કારણ કે પહેલાંના જમાનામાં નહાવા માટે બાથરૂમમાં નહીં પરંતુ નદી કે તળાવે જવાનો ‘ટ્રૅન્ડ’ હતો. દિવસે દિવસે આપણે સંકોચાતા ગયાં. તેમ આ બાથરૂમ અને તે થકી બાથરૂમ સિંગિંગ આવ્યું હશે તેટલું ચોક્કસપણે કહી શકાય. બાથરૂમ સિંગિંગ એ એક કળા છે. જે શહેરીજીવનની વિડંબણાઓને લઈને લુપ્ત થતી જાય છે. સરકાર આ અંગે કોઈ યોજના ઘડી કાઢશે તેવી પણ કેટલાંક લોકોને અપેક્ષા છે.

			બાથરૂમ સિંગિંગ એ શોખ છે કે મજબૂરી એ બાથરૂમના દરવાજાની લૉકિંગ પદ્ધતિ અને તેની યથાર્થતા પર આધાર રાખે છે. ઘણી જગ્યાએ બાથરૂમના દરવાજા બંધ થાય એવા જ નથી હોતા. બાથરૂમની કડી મુખ્યત્વે બે ભાગમાં વહેંચાયેલી હોય છે. પહેલો ભાગ જે કડીની આડી પટ્ટી તથા તેના હલનચલનમાં માર્ગદર્શક નકૂચાનો બનેલો હોય છે. જ્યારે બીજો ભાગ જે ફ્રેમમાં કે દીવાલમાં હોય છે તે આ પટ્ટીને અવરોધવાનું કાર્ય કરે છે. આ બેમાંથી કોઈ પણ એક અથવા બંનેમાં ખરાબી હોય તો દરવાજો બંધ નથી થતો. અમુક નવા કામમાં સુથારભાઈ દરવાજા પરનો હડો ફીટ કરી જાય છે પણ દીવાલ કે ફ્રેમ તરફનો ભાગ તેમના કાર્યક્ષેત્રની બહાર હોવાથી તેને અડતા નથી. આ સિવાય ચોમાસામાં શટર ફૂલવાથી પણ દરવાજો બંધ નથી થતો. એકંદરે બાથરૂમ અંદરથી લોક થઈ શકતું નથી. આમ થવાથી આપણો સમય દરવાજો ખોલવા-બંધ કરવામાં ઓછો બગડે છે. જોકે અહીં ચર્ચાનો વિષય સમયનો બચાવ નહીં પરંતુ બાથરૂમ સિંગિંગ હોઈ આપણે ચર્ચા એ વિષય પર મર્યાદિત કરવી જોઈએ.

			બાથરૂમનું બારણું બંધ ન થાય ત્યારે ઘણાં લોકો મજબૂરીવશ જોરજોરથી ગાયન લલકારીને કે પછી નદીઓનાં નામ શ્લોક સ્વરૂપે ઉચ્ચારી બાથરૂમમાં પ્રવેશવા આતુર અન્ય મનુષ્યને સાવધ કરે છે. આ વાત બહુ જૂની છે. આમાં લોકો જે જાણતાં નથી તે એક વાત છે કે આમ મજબૂરીથી શરૂ થયેલ ગાયકીએ આપણને કેટલાય મહાન ગાયકો આપ્યા છે. હવે તમે એમ ન પૂછતાં કે કયા ગાયકોએ પોતાની કરિયરની શરૂઆત બાથરૂમ સિંગિંગથી કરી હતી? કારણ કે કોઈ ગાયક આ વાત જાહેર કરવા નહીં ઇચ્છે. મહાન થયા પછી તો ગાયક પોતે કયા ખાનસાહેબ પાસે સંગીતની તાલીમ લીધી એ વાત જ કાનની બુટ્ટી પર હાથ મૂકીને કરશે. એટલે જ રાઝને રાઝ જ રહેવા દેવામાં ભલાઈ છે.

			બાથરૂમ બંધિયાર જગ્યા હોવાથી આપણું ગાયેલું આપણને સારું જ લાગે છે. આમ થવાનાં વૈજ્ઞાનિક કારણો છે. આજકાલ સંગીતમાં જેમ અનપ્લગ્ડ વર્ઝન આવે છે એમ બાથરૂમ ગાયન પણ એક અનપ્લગ્ડ પ્રકાર છે. નહાવાની સાથે ગાવામાં સાધારણ રીતે સંગીતનો સાથ નથી મળતો. આમ તો ડોલ-ડબલા ઊંધા કરી તાલ પુરાવવા ઉપયોગમાં લઈ શકાય, પરંતુ બાથરૂમમાં સંગત કરવાની પદ્ધતિ હજુ આપણે ત્યાં એટલી વ્યાપક નથી. બાથરૂમ સિંગિંગમાં ડ્યુએટ પણ એટલાં પોપ્યુલર નથી. હોય તો અમને ખબર નથી. હા હૉસ્ટેલની બાથરૂમો, કે જે ઉપરની તરફથી ખુલ્લી હોય છે તેમાં આજુબાજુના સ્ટોલવાળા સાથે મળીને પોતપોતાની જગ્યાએથી ક્યારેક કોરસ લલકારતા હોય છે. અમે આવાં વૃંદગાનમાં ભાગ લીધો છે એટલે ખાતરીથી કહીએ છીએ. આમ છતાં બાથરૂમમાં ગાવું આપણે ધારીએ એટલું સહેલું નથી. ચેન્નાઈ સ્થિત રહેમાનની વિશ્વવિખ્યાત મ્યુઝિક સ્કૂલમાં પણ બાથરૂમ સિંગિંગ શીખવવામાં આવતું નથી. બાથરૂમ સિંગિંગ શીખવા બનારસમાં જઈ ગુરુ કરી શકાતાં નથી કે અન્ય કોઈ ગુરુપ્રથા પણ નથી. એ જાતે સાધવાનું હોય છે. અહીં અખાએ કીધું છે એમ ‘ગુરુ થા તારો તું જ.’ પોતે જ પોતાના ગુરુ બનવું પડે છે. આ વધારે અઘરું છે, કારણ કે આજકાલના ઘણાં ગુરુઓની જેમ આપણે પોતે જ આ સંદર્ભમાં ડોબા હોઈએ છીએ.

			જનરલી બાથરૂમ સિંગિંગ માટે આપણે કઈ સોસાયટીના સેક્રેટરીની પરમિશન નથી લેવી પડતી. પણ ઘણાં કિસ્સાઓમાં બાથરૂમનું વેન્ટિલેટર કોમન પેસેજ કે પેસેજની નજીક ડક્ટમાં પડતું હોય છે. આવામાં બેલ મારવા અને દરવાજો ખૂલવા વચ્ચેના સમય દરમિયાન તમારા ગાયનનો લાભ સવારે કચરો લેવા આવનાર બાઈ અને રાતના વાસણ સવારે કરવા આવનાર ઘરઘાટી લેતાં હોય છે. ઉપર-નીચે રહેતાં પડોશીઓના બાથરૂમમાં પણ આ સંભળાય છે. તેઓ ફરિયાદ પણ કરી શકે છે. જોકે બાથરૂમમાં ખુલ્લા અને મુક્ત અવાજે ગાવાની જ મઝા છે. લોકલાજે અને ફરિયાદોના કારણે ધીમા સૂરે ગાવાથી આનંદ પ્રાપ્ત નથી થતો.

			બાથરૂમમાં અનેક રીતે નાહી શકાય છે. ભારતીય પરંપરા અને શૈલી પ્રમાણે ડોલમાં પાણી ભરી, બેઠાંબેઠા માથા પર ડબલું ઊંધું પાડવાની રીત સૌથી જૂની અને પ્રચલિત છે. જોકે નહાતી વખતે ડબલું ડાબા હાથમાં રાખી જમણા હાથે સાબુ ઘસવો કે એનાથી વિપરીત કરવું એ બાબતે શાસ્ત્રો મૌન છે. લોકોના શયનખંડ સુધી પહોંચી વાત્સ્યાયને કામસૂત્ર લખ્યું પણ લોકોના સ્નાનખંડ સુધી પહોંચી કોઈએ સ્નાનસૂત્ર નથી લખ્યું એ બાબત આશ્ચર્યજનક છે. શાવરમાં પ્રેશર પૂરતું આવતું હોય તો ઊભા ઊભા પણ નાહી શકાય છે. એને ‘બુફે બાથ’ કહી શકાય. રૂપિયા અને પાણીની સગવડ હોય તો બાથટબમાં સૂતાંસૂતાં પણ નાહી શકાય છે. જોકે આ ત્રણ પરિસ્થિતિમાંથી કઈ સ્થિતિમાં ગાવું સગવડરૂપ છે એ વ્યક્તિની અંગત પસંદ-નાપસંદનો વિષય છે. એ વિષયમાં અમારે કંઈ કહેવાનું ન હોય. જોકે મોંઘા બાથરૂમમાં વધારે સારું ગાઈ શકાય એવું પણ ભૂલભરેલું હોઈ શકે. પછી ભલે કોઈ કહે કે, ‘सर्वे गुणा: कांचनमाश्रयंते’.

			બાથરૂમની અંદર ગાવામાં પડતી તકલીફોમાં મલ્ટિટાસ્કિંગ મુખ્ય છે. ગાવાની સાથે સાથે આપણે સાબુ, શૅમ્પૂ, કન્ડિશનર લગાવવાનું કામ કરવાનું હોય છે. રાગ અને ઝાગનો સમન્વય સાધવાનો હોય છે. ગરમ-ઠંડા પાણીનો પ્રવાહ જરૂરિયાત પ્રમાણે નિયંત્રિત કરવાનો હોય છે. આમ કરવા જતાં ગાવા પરથી ધ્યાન હટી જાય છે. આમ તો ઑડિયન્સમાં આપણે પોતે હોઈએ તો ચલાવી લઈએ છીએ. પરંતુ તમે ગાતાં ગાતાં નહાતા હોવ અને અંદરથી તમારો અવાજ આવતો બંધ થઈ જાય તે સમયે બહારની તરફ તમારું ગાન સાંભળતા શ્રોતાઓનો રસભંગ થાય છે. આ ઉપરાંત મોં પર સાબુ ચોપડતી વખતે અથવા માથું ધોતી વખતે ગાવા જતાં પેટમાં સાબુ જવાનું જોખમ ઊભું થાય છે. આવું થાય તો ઓડકાર ખાતી વખતે મોંમાંથી બબલ્સ નીકળે તો ક્યારેક ક્ષોભજનક પરિસ્થિતિમાં મૂકી શકે છે. આમ છતાં અઠંગ બાથરૂમ સિંગર્સે માથામાં પાણી નાખતી વખતે પણ ગાવાની કળા સાધ્ય કરેલ હોઈ કૂવામાં ઘડો ડૂબતો હોય તેવા શબ્દોથી પોતાની કલાનું કૌવત બતાવવાનું ચાલુ રાખે છે.

			બાથરૂમમાં મનુષ્ય જાય તો સામાન્ય રીતે મુખ્ય ક્રિયા નહાવાની હોય છે. અહીં આપણે ટુ-ઇન-વન એવાં ટૉઇલેટની વાત નથી કરતાં. આમ નહાવાની ક્રિયા મુખ્ય ક્રિયા છે. જ્યારે એ નહાવાની ક્રિયામાંથી આનંદ મેળવવા માટે ગાવાની ગૌણ ક્રિયા અમુક લોકો કરે છે. નહાવાની મુખ્ય ક્રિયાની કેટલીય પેટા ક્રિયાઓ હોય છે. જેવી કે ટુવાલ અને કપડાં ગોઠવવા. કપડાં કાઢવા, માથું ન ધોવાનું હોય તો શાવર કૅપ પહેરવી, સાબુ-શૅમ્પૂ હાથવગા ગોઠવવા, શાવરની સગવડ ન હોય તો ડોલમાં પાણી કાઢવું, સાબુ ઘસવો, આંખો બંધ કરવી, શૅમ્પૂ ઘસવું, પાણી રેડવું, શરીર લૂછવું, કપડા-ટુવાલ પહેરવો વગેરે. ગાવાની ગૌણ ક્રિયા કરવામાં ઘણી વખત નાયક કે નાયિકાનું ધ્યાન નહાવાની મુખ્ય ક્રિયા પરથી હટી જાય છે.

			હાઇવેના પેલા પ્રખ્યાત સૂત્ર ‘નજર હટી, દુર્ઘટના ઘટી’ માફક નહાવામાં બેધ્યાન થવાથી ઘણી સમસ્યાઓ અને અકસ્માત થાય છે. ધ્યાન હટવાથી છેક લૂછતી વખતે શરીરના અમુક ભાગ ઉપર સાબુ તો લગાડ્યો છે પણ પાણી રેડવાનું રહી ગયું તેવું ભાન થાય છે. પછી ફરી સ્નાનની મીની પ્રક્રિયા ફરી શરૂ થાય છે. જોકે આમ થવાથી વિક્ષુબ્ધિત માનવ ગાવાનું ભૂલી જાય છે. આ ઉપરાંત ગાવા જતાં વાળમાં શૅમ્પૂ વધારે પડી જવું. એકના એક એક અંગને એક કરતાં વધારે વાર સાબુ લગાડવો. સાબુ હાથમાંથી છૂટીને ખાળ સુધી પહોંચી જવો અને શિયાળામાં ગરમને બદલે ઠંડું પાણી કે નળને બદલે શાવર ચાલુ કરવાની ભૂલો થઈ જાય છે. આ ઉપરાંત નહાવા અને ગાવા સાથે તાનમાં આવી જઈ નાચવાનો પ્રયાસ કરવા જતાં ભૂમિશાયી થનાર લોકોના આંકડા હૉસ્પિટલોમાં તપાસ કરવાથી મળી શકે.

			આટલી તકલીફો છતાં ઘણાં લોકો માટે બાથરૂમમાં નહાવું એ મુખ્ય ક્રિયા નથી હોતી. એ તો જાણે બાથરૂમમાં ગાવા માટે જ સર્જાયા હોય એમ વર્તે છે. ધ્યાનથી અભ્યાસ કરવામાં આવે તો જાણવા મળે કે ગાવાનું ચાલુ હોય એ દરમિયાન એકાદ અંતરા કે આખા ગીત માટે એ લોકો નહાવાની ક્રિયાને વેઇટિંગમાં મૂકી દે છે. આમ તો ગાતી વખતે હાથ વડે સાબુ-શૅમ્પૂ ઘસી શકાય છે. પરંતુ મોઢા પર સાબુ ચોપડતી અને માથા પર પાણી રેડતી વખતે ગાયન બંધ કરવું પડે છે. જોકે અસ્સલ બાથરૂમ સિંગર્સ અંતરો અથવા આખું ગીત પૂરું ન થાય ત્યાં સુધી આવી વિક્ષેપકારક ક્રિયાઓ હાથ પર નથી લેતાં. આમ થવાથી એમનો બાથરૂમમાં સમય લંબાય છે અને પાછળ જો કોઈ વેઇટિંગમાં હોય તો એને તકલીફ ઊભી કરે છે.

			પપ્પા પાસેથી સાંભળેલી વાત છે. એકવાર એ પંડિત ઓમકારનાથ ઠાકુરને સાંભળવા ગયા હતા. આમ તો એમને શાસ્ત્રીય સંગીતની સમજ ન હતી, છતાં સવાર ક્યાં પડી ગઈ તે ખબર પણ નહોતી પડી. એવું કહેવાય છે કે ગાયક ગાયનમાં ઓતપ્રોત થઈ જાય પછી સ્થળ-કાળનું ભાન પણ રહેતું નથી. આવા કોઈ ગવૈયાજી બાથરૂમમાં સાબુ ઘસવા સાથે હળવેથી રાગનો વિસ્તાર કરવાનું શરૂ કરે તો મધ્ય લયમાં પહોંચતા સુધીમાં હથેળી અને શરીર વચ્ચેથી ક્યારે સાબુનો લય થઈ ગયો 
એનું ભાન ન રહે અને નોકરી-ધંધા પણ રખડી પડે એ જુદું. ઘરમાં એક જ બાથરૂમમાં હોય તો બીજા નોકરી કરતાં પરિવારજનની નોકરી પણ જાય.

			ટુ રોમ વિથ લવ અને શાવર નામની બે ફિલ્મો બાથરૂમ સિંગિંગ પર બની છે. ૧૯૮૭માં વાઇડ અવેક ક્લબ દ્વારા સિંગિંગ ઇન ધ શાવર કમ્પિટિશન યોજવામાં આવી હતી. હિન્દી ફિલ્મોમાં તો હીરોઇન બાથટબમાં ફીણ ઉડાડતી ઉડાડતી ગીત ગાય એવું આપણે ઘણું જોયું છે. આવાં ગીતો મોટે ભાગે જોવાતાં જ હોય છે. હા, સંજીવકુમાર જેવા બાથરૂમ ખુલ્લો રાખીને ‘ઠંડે ઠંડે પાને સે નહાના ચાહીએ...’ લલકારે તો બે ઘડી ગમ્મત જરૂર થાય.

			જોકે ભારતમાં બાથરૂમ સિંગિંગ સંબંધીત કશું થવાનું બાકી હોય તો એ છે રિયાલિટી શો. જે નવ દહાડા પણ નથી ચાલતું એવું નવું કરવાની લ્હાયમાં રિયાલિટી શો પ્રોડ્યુસર્સ બાથરૂમ સિંગિંગનો શો લાવે તો જલસા પડી જાય. આમ તો સહારા ટી.વી. આવો કાર્યક્રમ લાવી હતી (ભોજપુરી સ્ટાર રવિ કિશન હૉસ્ટ હતા) પણ આ કાર્યક્રમમાં અમૅચ્યોર સિંગર્સનો હતો. એમાં ખરેખર બાથરૂમમાં ગાવાનું નહોતું. અમે તો જેમાં ખરેખર બાથરૂમ સિંગિંગ હોય એવાં કાર્યક્રમનું ફૉર્મેટ પણ વિચારી રાખ્યું છે. એમાં કાચના ક્યુબિકલમાં સ્પર્ધક નહાવાનું શરૂ કરે. જજીઝની ફરમાઈશ પ્રમાણે એણે દરેક રાઉન્ડમાં જુદાં જુદાં પ્રકારનું ગાવાનું અને નહાવાનું હોય. એમાં અલ્ટ્રા મૉડર્ન ફિક્ચર્સવાળા બાથરૂમથી લઈને બહારથી ડોલમાં જાતે પાણી લઈને પાટલા ઉપર બેસવા ટાઇપના બેધિંગ એક્સપિરિયન્સ મળે. સાથે ગાવામાં પણ શાસ્ત્રીયથી લઈને ઍડ્વર્ટાઇઝિંગ જિંગલ સુધી ગાવાની જજીઝ ફરમાઈશ કરે. એમાં પાછાં મેન્ટર્સ સ્પર્ધકને નહાવા અને ગાવા એમ બેઉ બાબતે ગુમ કરે. એકંદરે સ્પર્ધકનું ગાવા-નહાવાનું પતે એટલે જજીઝ માર્ક આપે. દર્શકો ઘેર બેઠાં વૉટિંગ પણ કરી શકે. સ્પર્ધકો ગાવાની લહાયમાં નહાયા છે કે નહીં? એ ચકાસવા અને સ્વચ્છતાના ગુણ આપવા માટે જજીઝની પેનલમાં શિક્ષકોને પણ રાખવામાં આવે. પછી થાય ને મઝાનો શો? કોઈ પ્રોડ્યસરને આવો શો પ્રોડ્યુસ કરવો હોય તો ફી-રોયલ્ટી અંગે વાતચીત આવકાર્ય છે.

			આમ તો બાથરૂમ સિંગિંગ જેન્ડર ન્યુટ્રલ છે અને આપણાં પુરાણોમાં આ અંગે મહિલાઓ પર કોઈ ચોક્કસ પાબંધી પણ નથી લગાવવામાં આવી. આમ છતાં અમારા અનુભવે ભાયડાઓએ બાથરૂમ સિંગિંગને વધુ ગંભીરતાથી અપનાવ્યું છે. આમાં બાથરૂમમાં મોઢું ખોલવા મળતી આઝાદી પણ કારણભૂત હોઈ શકે. આવી આઝાદી છતાં, બાથરૂમમાં વાત કે વૉટ્સેપ કરવાની શક્યતા ન હોવાથી માણસ ગાવાનાં કાર્યમાં જીવ પરોવે છે.

			મિશેલ ઓબામાએ એક ઇન્ટરવ્યૂમાં એવું જાહેર કર્યું છે કે બરાક ઓબામાને બાથરૂમમાં ગાવાની ટેવ છે. આ ઘણી સૂચક વાત છે, કારણ કે બાથરૂમમાં ગાવું એ સલામત છે. બાથરૂમમાં ગાતાં હોવ ત્યારે કોઈ તમારી ઉપર, પોસાય એવાં ભાવે મળતા હોય તો પણ, ટામેટાં ને સડેલાં ઈંડાં ફેંકી શકતું નથી. વધારેમાં વધારે કોઈ બારણું ઠપકારી શકે કે સ્વિચ બહાર હોય તો લાઇટ બંધ કરી શકે. એટલે જ અમને પણ બાથરૂમ સિંગિંગ પસંદ છે. આવી આઝાદી ક્યાં?

			આ ગુજરાતી ઈ-બુક ઈ-શબ્દ દ્વારા તૈયાર કરવામાં આવી છે. ગુજરાતી યુનિકોડ ફૉન્ટમાં દુનિયામાં જે ઈ-બુક માટે સર્વમાન્ય છે એવા ePub 2.01 Standardમાં ગુજરાતી સાહિત્યના અનેક પ્રકાશકો, લેખકોના સૌથી વધારે પુસ્તકો ઈ-બુક ફોર્મેટમાં... www.e-shabda.com

			ઈ-શબ્દ ઉપલબ્ધ કરાવે છે એક સાથે, એક સ્થળે અનેક પ્રકાશકોની, અનેક લેખકોની ગુજરાતી ઈ-બુક્સ... ભારતની કોઈ પણ પ્રાદેશિક ભાષાઓ અને રાષ્ટ્રભાષા હિન્દીમાં પણ કદાચ નહીં હોય એટલી સંખ્યામાં...

			સાથે સાથે આજનો ઈ-શબ્દ પર વાંચો રોજે રોજનું નવું ગુજરાતી વાચન ખ્યાતનામ ગુજરાતી લેખકોની કલમે... સાથે અમૂલ્ય ફોટોગ્રાફ્સ, ઑડિયો ક્લિપ્સ, વિડીયો પણ... See more at: http://www.e-shabda.com/blog/

			 

		


		
			
					
					 ટાઇટલ
				

					
					અર્પણ
				

					
					બીજી આવૃત્તિ વખતે…
				

					
					પ્રસ્તાવના
				

					
					અધીર અમદાવાદી નામાંકિત તંત્રીઓની નજરે...
				

					
					ચીઝ ઢેબરાં
				

					
					૧. ગુરુ થા તારો તું જ, બાથરૂમ સિંગિંગમાં
				

					
					૨. એન.આર.આઈ.ની ડાયરી
				

					
					૩. આદમના ડ્રેસમાં ખિસ્સું નહોતું
				

					
					૪. હાલો હાલો હિલ-સ્ટેશન જઈએ રે...
				

					
					૫. પિયરગત પત્નીને પત્ર
				

					
					૬. મોજાની જોડ સખી નહિ જડે રે લોલ...
				

					
					૭. વરઘોડામાં
				

					
					૮. પાર્થને કહો ઉઠાવે વડાંપાંઉ
				

					
					૯. દ્રોણની સ્કૂલમાં થિયરીની ટેસ્ટ જ નહોતી!
				

					
					૧૦. આજે કયું શાક કરું?
				

					
					૧૧. અમદાવાદનો રિક્ષાવાળો
				

					
					૧૨. શાહી વેડિંગ ગાઉન
				

					
					૧૩. લાઇન એટલે ટોળું
				

					
					૧૪. પહેલા વરસાદ સામે વાંધાઅરજી
				

					
					૧૫. અમારા એ તો બહુ ભોળા
				

					
					૧૬. NRI સિઝન
				

					
					૧૭. કમરાભાભીનો બરાપો
				

					
					૧૮. ઉંદર, ઉંદરડો અને ઉંદરડી
				

					
					૧૯. એન્ટિક ચડ્ડી
				

					
					૨૦. ફ્રૉમ બૉસ વિથ લવ
				

					
					૨૧. પત્ની પીડિત પતિ પાર્ટીનો મેનિફેસ્ટો
				

					
					૨૨. કાગડાઓના પ્રતીક ઉપવાસ
				

					
					૨૩. મારી લાયખા, બટાકાનું હાક!
				

					
					૨૪. માખી સમાજમાંથી આળસ દૂર કરે છે
				

					
					૨૫. વસંતપંચમીનાં મુહૂર્તનું આંકડાશાસ્ત્ર
				

					
					૨૬. એસ. હરિશચંદ્રની કહાની
				

					
					૨૭. ચાલો અમેરિકા
				

					
					૨૮. પિયરથી પતિને પત્ર
				

					
					૨૯. લવ મૅરેજ આજકાલ
				

					
					૩૦. વજન કરે દુ:ખ હોએ
				

					
					૩૧. ક્રિષ્નાને કાગળ
				

					
					૩૨. આવું બનાવ્યું કે બની ગયું?
				

					
					૩૩. અમેરિકન ઘરમાં
				

					
					૩૪. ચુંબનસંહિતા
				

					
					૩૫. રજનીકાંતનું જીવનચરિત્ર
				

					
					૩૬. લગ્નમંડપમાં
				

					
					૩૭. શું લેશો, ચા કે કૉફી?
				

					
					૩૮. સંઘરેલા સાપ ખોવાઈ જાય છે
				

					
					૩૯. ઉનાળા સામે વાંધાઅરજી
				

					
					૪૦. ચંપલ મૂકવા ઉપર સંશોધન
				

					
					૪૧. સેલ્ફીમાં ફોટો જાતે પાડવાનો હોય
				

					
					૪૨. હું કેવી લાગું છું?
				

					
					૪૩. વૉકર્સ પાર્ક
				

					
					૪૪. રડવા ઉપર હાસ્યલેખ
				

					
					૪૫. હાઇડ્રોજન, મૂર્ખતા અને કૂતરાં
				

					
					૪૬. રેલવે કેટરિંગ કે રેટરિંગ?
				

					
					૪૭. ભૂલો ભલે બીજું બધું
				

					
					૪૮. જવાબ વગરના પ્રશ્નો

